Агенцијата за заштита на правото на слободен пристап до информациите од јавен карактер, врз основа на член 109 став 9 од Законот за општата управна постапка (“Службен весник на Република Македонија“ бр. 124/2015), а согласно член 27и член 34 став 1 од Законот за слободен пристап до информации од јавен карактер (“Службен весник на Република Северна Македонија“ бр. 101/2019), и  согласно Упатството за спроведување на Законот за слободен пристап до информации од јавен карактер (“Службен весник на Република Северна  Македонија“ бр.60/20), постапувајќи по Жалбата изјавена од Ж.Ј. од Скопје, поднесена против Општина Центар, по предметот Барање за пристап до информации од јавен карактер, на 23.12.2025 година го донесе следното

                                                      Р Е Ш Е Н И Е

1.Жалбата изјавена од Ж.Ј. од Скопје, поднесена против Општина Центар, заведена во Агенцијата со бр.08-605 на 15.12.2025 година, по предметот Барање за пристап до информации од јавен карактер, СЕ УВАЖУВА и предметот се враќа на повторно постапување пред првостепениот орган.
2.Имателот на информации е должен да го спроведе ова Решение во рок од 15 дена од денот на неговиот прием и за истото да ја извести Агенцијата.

О Б Р А З Л О Ж Е Н И Е

Ж.Ј од Скопје, како што е наведено во Жалбата, на 12.11.2025 година поднел Барање за пристап до информации од јавен карактер до Општина Центар, со кое побарал по е-маил  да му се достави електронски запис од следната информација:
„Копија од Известување 34-2843/6 од 16.07.2025 година“. 
[bookmark: _GoBack]	Постапувајќи по наведеното барање, Имателот на информации до Барателот доставил Известување бр.11-5708/5 од 24.11.2025 година, со кој го известува Барателот дека „...Лицето Ј. ден 13.11.2025 година оствари средба во Секторот за инспекциски работи на Општина Центар со раководителот на секторот и инспекторот за домување. Лицето Ж.Ј во повеќе наврати во текот на 2024 г. и 2025г. се има обраќано со идентично барање за добивање на предметна документација преку Барање за слободен пристап до информации од јавен карактер. Со оглед дека се исцрпени сите правни средства како во предметната постапка така и по претходно поднесувани идентични Барања за слободен пристап до информации од јавен карактер, поднесеното Барање од лицето Ж.Ј. е беспредметно“.
	Незадоволен од добиеното Известување, Барателот доставил Жалба до Агенцијата, заведена под бр.08-605 на 15.12.2025 година. Во Жалбата се наведува: „...Целосно е невистинито тврдењето дека се работи за идентично барање, затоа што со Барањето 5708 од 12.11.2025 година, се бара, по прв пат, Известување 34-2843/6 од 16.07.2025 година. Со Барање 11/3014 од 19.06.2024 година, односно Повторно барање 19.09.2024 година се бара Записник од инспекциски надзор бр.34-39-1-22 од 06.04.2024 година. За овие барања до Агенцијата доставив жалби заведени под број 08-213, прво поради молк на управата, потоа поради нецелосен одговор, обете уважени од страна на Агенцијата. До денешен ден бараниот Записник не е доставен. Според тоа, тврдењето дека се работи за идентично барање на кое е претходно одговорено е целосно невистинито..“.    
	Агенцијата, преку е-маил заведен со бр.08-605 од 15.12.2025 година, ја препрати Жалбата до Имателот на информации и побара во рок од седум (7) дена да се произнесе по истата и до Агенцијата да ги достави сите списи во врска со предметот.
Имателот на информации не одговори на дописот на Агенцијата. 
	Постапувајќипо Жалбата и останатите расположливи списи по предметот, Агенцијата за заштита на правото на слободен пристап до информациите од јавен карактер истата ја уважи и предметот го врати на повторно постапување пред првостепениот орган, поради следното:
Имателот на информации не постапил правилно и во целост согласно Законот за слободен пристап до информации од јавен карактер со тоа што наместо да одговори со Известување, Имателот на информации бил должен да постапи согласно член 20  и 21 од Законот за слободен пристап до информации од јавен карактер.
Имателот на информации на 23.12.2025 година, до Агенцијата преку електронска пошта наместо да достави Одговор на жалба  достави Допис заведен под бр.08-605 во прилог на кој ја достави интерниата комуникација на Имателот на информации и Известувањето насловен до Барателот на информации бр.11-5708/5 од 24.11.2025 година.  
Имателот на информации не ги испочитувал одредбите од Законот за слободен пристап до информации од јавен карактер со тоа што не постапил  согласно член 20 став 1 од Законот за слободен пристап до информации до јавен карактер кој гласи “Ако имателот на информации позитивно одговори на барањето или ако барањето делумно или целосно го одбие, за тоа ќе донесе решение“.
Агенцијата му укажува на Имателот на информации дека при повторното постапување е должен да го земе во предвид член 88 став 1 од Законот за општата управна постапка и до Барателот да достави управниот акт – решение, изработено во писмена форма, а кое треба да содржи: вовед, диспозитив, образложение, правна поука, потпис од овластеното службено лице и печат.
Агенцијата, исто така, му укажува на Имателот на информации, дека согласно член 3 став 1 алинеја 2 од Законот за слободен пристап до информации од јавен карактер е утврдено дека: „информација од јавен карактер е информација во која било форма што ја создал или со која располага имателот на информацијата согласно со неговите надлежности“, а согласно член 10 став 1 од истиот Закон е должен да ја информира јавноста со објавување на податоци од негова надлежност, како и на  други информации кои произлегуваат од надлежноста и работата на имателот на информацијата. 
При повторното постапување по предметното Барање Имателот на информациие должен одново да го разгледа Барањето и да постапи согласно одредбите од Законот за слободен пристап до информации од јавен карактер, односно по укажувањата на Агенцијата. 
Поради погоре наведеното, Агенцијата за заштита на правото за слободен пристап до информации од јавен карактер одлучи како во диспозитивот на ова Решение. 
Ова Решение е конечно во управната постапка и против него нема место за жалба. 
ПРАВНА ПОУКА: Против ова Решение странката може да поведе управен спор пред Управниот суд во рок од 30 дена.

                                                                                                       Директор,
                                                                                             Пламенка Бојчева





3

